KEMUDAHAN AWAM DI NEGARA KITA

Malaysia ialah sebuah negara yang pesat membangun.  Selaras dengan pembangunan yang pesat ini, pelbagai kemudahan disediakan oleh pihak yang berwajib bagi membantu rakyat menikmati keselesaan hidup. Satu daripada kemudahan yang disediakan ialah kemudahan awam.

Kemudahan awam  yang dimaksudkan adalah seperti telefon awam, taman rekreasi, pondok perhentian bas, tandas awam dan lain-lain lagi. Bagi sesiapa yang tidak mempunyai kemudahan telefon sendiri di rumah, telefon awam amat berguna dalam usaha menghubungi pihak hospital, bomba, dan balai polis ketika kecemasan dan waktu memerlukan pertolongan yang  segera. Pondok perhentian bas pula akan memberikan keselesaan kepada pengguna yang menggunakan perkhidmatan bas sama ada  untuk pergi bertugas atau pergi bersiar-siar. Taman rekreasi yang terdapat di mana-mana terutama di bandar-bandar,  menjadi tempat orang awam berehat dan menjalankan aktiviti riadah. Tandas awam pula tersedia di tempat-tempat yang  menjadi tumpuan orang ramai. Kebersihan dan keceriaan  di  luar dan di dalam  tandas awam, membolehkan orang awam menggunakannya dengan selesa.  


Kepentingan kemudahan awam kepada masyarakat tidak dapat disangkal lagi. Namun, sebahagian daripada pengguna, seolah-olah tidak menghargainya. Mereka merosakkan harta benda awam tanpa memikirkan kesan dan implikasi daripada tindakan mereka itu. Kita melihat di sana-sini telefon awam tidak berfungsi lagi,  taman rekreasi disalahgunakan, pondok perhentian bas diconteng dan ditulis dengan kata-kata yang tidak menyenangkan hati. Tandas awam pula tidak digunakan dengan wajar di samping pengguna tidak bekerjasama menjaga kebersihannya. Tindakan vandalisme ini amat mengecewakan semua pihak yang prihatin tentang keselamatan kemudahan awam.


Justeru, kita tidak  ada pilihan, selain berusaha dan berganding bahu mengambil tindakan yang berkesan untuk membendung dan mengekang perlakuan yang negatif ini. Selain tindakan tegas melalui undang-undang, didikan rohani  perlu dipupuk di peringkat sekolah rendah lagi. Murid-murid hendaklah  diasuh tentang perlunya mereka bertangggungjawab menjaga harta benda awam. Kempen dan galakan melalui media elektronik hendaklah dilaksanakan dari semasa ke semasa dengan lebih berkesan. Ibu bapa dan para pemimpin masyarakat harus mendukung aspirasi slogan ‘Kepimpinan Melalui Teladan’.

             Kemudahan awam hak milik kita bersama. Marilah kita menjaganya demi kepentingan kita dan maruah negara.

SUKAN BERTARAF DUNIA DUNIA DI MALAYSIA


Bidang sukan merupakan bidang yang amat diminati oleh semua lapisan masyarakat di Malaysia. Bidang ini bukan sahaja diadakan di sekolah malah dianjurkan di peringkat yang lebih tinggi seperti peringkat daerah, negeri dan kebangsaan. Akhir-akhir ini, Malaysia semakin terkenal dalam menganjurkan sukan bertaraf dunia.


Antara kejohanan sukan bertaraf dunia yang dianjurkan oleh negara kita ialah Kejohanan Lumba Kereta Formula Satu, Kejohanan Lumba Basikal Le Tour De Langkawi, Sukan Komanwel, Badminton Piala Thomas dan Kejohanan Hoki Piala Dunia. Melalui penganjuran sukan berprestej ini masyarakat dunia mengenali negara kita dan mereka akan berkunjung ke sini untuk menyaksikan pertandingan tersebut. Sebagai contoh, kejohanan Formula Satu telah mencapai kejayaan kerana sambutan yang menggalakkan daripada masyarakat tempatan dan luar negara.


Kejohanan Lumba Basikal Le Tour De Langkawi merupakan kejohanan berbasikal yang semakin mendapat pengiktirafan masyarakat antarabangsa. Pada setiapa tahun bilangan peserta yang mengambil bahagian meningkat dan prestasi mereka amat menggalakkan. Saya berasa yakin suatu hari nanti kejohanan ini akan sama tarafnya dengan Kejohanan Lumba Basikal Le Tour De France yang bertaraf dunia.


Kejohanan Sukan Komanwel 1998 mencatat sejarah penting dalam penganjuran sukan di Malaysia. Kejohanan sukan kedua terbesar selepas sukan olimpik telah membawa pelbagai kejayaan kepada Malaysia. Negara kita tidak pernah memenangi pingat emas yang begitu banyak sepanjang kejohanan sukan itu diadakan  tetapi apabila sukan itu diadakan di Malaysia, prestasi atlet sukan kita amat memberangsangkan. 


Memang banyak faedah yang kita peroleh apabila kita menganjurkan sukan bertaraf dunia. Di samping dapat bersaing dengan atlet bertaraf dunia, atlet negara kita dapat memperoleh pengalaman yang luas melalui penyertaan mereka dalam bidang sukan itu. Industri pelancongan negara turut berkembang kerana pelancong asing menggunakan pelbagai kemudahan semasa berada di negara kita. Perkara ini dapat membantu pertumbuhan ekonomi negara. Di samping itu, imej negara kita terserlah di dunia kerana kecemerlangan kita menganjurkan sukan bertaraf dunia ini.


Kesimpulannya, penganjuran sukan bertaraf dunia memang digalakkan di negara ini. Bidang sukan yang dianjurkan ini bukan sahaja membawa pelbagai faedah kepada atlet negara tetapi dapat mengharumkan  nama Malaysia di persada antarabangsa.

PERMAINAN TRADISIONAL  DI NEGARA KITA
           Di Malaysia,  terdapat pelbagai jenis permainan.Satu daripada permainan yang wajar kita berikan perhatian ialah permainan tradisional.

           Permainan tradisional adalah  seperti gasing, wau, sepak raga, congkak, galah panjang dan teng-teng. Permainan tradisional ini sangat popular di kalangan masyarakat   pada masa lalu. Permainan wau digemari oleh masyarakat pantai timur. Permainan congkak digemari oleh gadis remaja dan dianggap sebagai permainan dalaman. Permainan gasing dan sepak raga pula  digemari oleh remaja lelaki dan selalunya permaian berlangsung pada waktu petang. Walau bagaimanapun, kini, permainan tradisional semakin kurang diminati oleh masyarakat khususnya generasi muda.

           Permainan tradisional kurang diminati  kerana perkembangan teknologi moden yang begitu pesat. Komputer dan permainan video dengan keunikan yang tersendiri dapat menarik perhatian  generasi muda untuk menggunakannya. Pelbagai permainan yang sentiasa diperbaharui dalam internet menyebabkan seseorang itu tertarik untuk bermain komputer dan tidak berminat untuk melibatkan diri dalam permainan tradisional. Selain itu, masyarakat menganggap permainan tradisional tiada nilai komersial. Hal ini berlainan dengan permainan bowling, badminton ataupun bola sepak yang memberikan pulangan yang lumayan. Misalnya, penglibatan Shalin Zulkifli dalam sukan bowling mendatangkan pendapatan yang lumayan dan menaikkan namanya dan nama negara di peringkat antarabangsa. Penglibatan dalam permainan tradisional  seperti permainan  wau tidak dapat memberikan faedah dari segi kewangan.

     Selain itu, bahan untuk permainan tradisional ini sukar dicari di samping memerlukan kepakaran yang tinggi. Bagi membuat congkak dan gasing misalnya, tukang gasing dan congkak memerlukan kayu yang bermutu. Sebagaimana yang kita sedia maklum, pokok-pokok di hutan semakin pupus akibat penebangan  hutan yang tidak terkawal. Untuk membuat wau pula  memerlukan kepakaran tertentu.

Kesimpulannya, permainan tradisional perlu diperkenalkan kepada masyarakat agar generasi akan datang mengenali permainan tradisional ini dan tidak hilang ditelan zaman. Kempen dan galakan untuk melibatkan generasi muda perlu dilaksanakan dengan segera.     

Lihat gambar di bawah dengan teliti. Huraikan pendapat anda tentang faedah Program Latihan Khidmat Negara (PLKN) . Panjang huraian anda antara  200  hingga  250 patah perkataan.

Pelbagai usaha dilakukan oleh pihak berkuasa untuk memastikan negara terus membangun dengan pesat. Kerajaan melaksanakan program-program yang memberikan manfaat  kepada rakyat dan negara. Satu daripada program yang mendapat perhatian masyarakat kini ialah Program Latihan Khidmat Negara (PLKN). Program ini banyak memberikan faedah kepada masyarakat dan negara.


PLKN dapat memupuk semangat cinta akan negara dalam kalangan peserta. Menerusi program yang diikuti semasa menjalani latihan, para peserta dapat dipupuk menjadi warga negara yang kasih akan negara. Program menyanyikan lagu-lagu patriotik dapat memupuk rasa cinta akan negara. Program mendeklamasikan sajak yang bertemakan semangat patriotik juga dapat menyemai rasa sayang akan negara. Program ceramah yang mengemukakan sejarah tanah air, pemimpin-pemimpin tanah air kita dapat  menyemai  dan membina semangat cinta akan negara. Penyemaian semangat cinta akan negara ini dalam kalangan para peserta amat penting , bak kata pepatah, ‘melentur buluh biarlah dari rebungnya’.

Di samping itu, PLKN juga dapat memupuk semangat perpaduan dan integrasi nasional. Para peserta yang terdiri daripada pelbagai kaum yang datangnya dari negeri-negeri di Semenanjung, Sabah dan Sarawak bergaul dan bermesra dalam tempoh yang panjang. Dalam jangka masa tiga bulan mereka menjalani pelbagai aktiviti seperti aktiviti kumpulan, ceramah dan sebagainya  dapat membuka ruang kepada setiap peserta mengenali antara satu sama lain. Menerusi aktiviti kumpulan misalnya, mereka dapat belajar untuk bekerjasama, bertolak ansur, bersedia memberikan pendapat dan bersedia pula untuk menerima pandangan orang lain.  Segala amalan  ini dapat membina semangat persaudaraan dan sikap berbaik sangka dalam kalangan generasi muda ini.

Menerusi PLKN juga sikap berdisiplin dan pembinaan jati diri dapat dipupuk dan direalisasikan. Jadual latihan dan pimpinan jurulatih dapat mendidik para peserta supaya berdisiplin dan mematuhi arahan. Mereka juga dapat dilatih supaya menghargai masa. Aktiviti lasak ala ketenteraan dapat membantu ketahanan fizikal dan sekali gus memperkukuh jati diri. Selain itu, aktiviti berbentuk kerohanian seperti sembahyang berjemaah, kuliah subuh dan ceramah dapat membina kekuatan mental dan disiplin yang tinggi dalam kalangan peserta. Aktiviti kebajikan juga seperti menziarahi dan membersihkan kawasan rumah warga tua serta membantu mangsa tsunami dapat membina disiplin dan jati diri yang tekal dan kental.

Jelaslah kepada kita bahawa PLKN memberikan manfaat kepada peserta, masyarakat dan negara. Sikap masyarakat yang positif terhadap program ini hendaklah diteruskan bagi memastikan aspirasi program ini tercapai sepenuhnya. Kita meyakini bahawa PLKN merupakan pemangkin bagi mengangkat martabat dan kewibawaan negara.

Lihat gambar di bawah dengan teliti. Huraikan pendapat anda tentang faedah menyertai pasukan unit beruniform di sekolah. Panjang huraian anda antara  200  hingga  250 patah perkataan.

Sejak kebelakangan ini, minat para pelajar untuk menyertai unit beruniform di sekolah  kurang menggalakkan. Hal ini disebabkan para pelajar lebih memberi perhatian kepada bidang akademik. Malah ada sesetengah pelajar beranggapan bahawa penglibatan aktif dalam  aktiviti unit beruniform menjejaskan prestasi akademik mereka.  Anggapan sedemikian tidak benar kerana melibatkan diri dalam aktiviti unit beruniform banyak faedahnya. Jika tidak, masakan Kementerian Pendidikan Tinggi memperuntukkan  10 %  markah penglibatan dalam aktiviti kokurikulum bagi permohonan masuk ke  Institusi Pendidikan Tinggi  Awam 

Pemuda harapan bangsa, pemudi tiang negara. Sebagai pelapis kepemimpinan negara, generasi pelajar perlu mempersiapkan diri untuk menjadi seorang pemimpin. Apabila memegang jawatan penting dalam unit beruniform, pelajar dapat mengasah bakat kepemimpinan. Sebagai seorang Ketua Platun pasukan kadet remaja atau ketua patrol bagi pengakap, pelajar akan memperoleh pengalaman memimpin platun atau patrolnya. Jadi, tidak hairanlah jika kebanyakan pemimpin negara mempunyai  latar belakang sebagai seorang pemimpin unit beruniform semasa di alam persekolahan .

Penyertaan dalam unit beruniform dapat membentuk disiplin diri dalam kalangan ahlinya. Seperti yang sedia kita maklum, setiap unit beruniform amat mementingkan disiplin dan kepatuhan terhadap  peraturan yang ditetapkan. Bagi seseorang ahli kadet polis misalnya, mereka perlu mematuhi peraturan berpakaian iaitu mesti memakai pakaian seragam yang ditetapkan berambut pendek, berdisiplin ketika sesi latihan kawat, menepati waktu perjumpaan diadakan dan sebagainya. Hal ini sudah pasti akan melahirkan generasi remaja yang berdisiplin.

Penyertaan dalam unit beruniform juga akan membuka ruang untuk mempererat perpaduan kaum. Setiap unit beruniform akan disertai oleh para pelajar yang berbilang kaum dan agama. Menerusi aktiviti yang dilaksanakan, ahli-ahli yang pelbagai kaum dan agama ini saling mengenali, bertukar-tukar fikiran dan seterusnya menjalankan aktiviti untuk kepentingan bersama, sekali gus akan menjalin perpaduan dan integrasi nasional seperti yang harapkan oleh kerajaan melalui Sistem Pendidikan Negara..

Selain dapat mengisi masa lapang dengan berfaedah, penyertaan dalam unit beruniform juga memberikan  peluang kepada kita untuk menyumbangkan  idea dan tenaga  kepada masyarakat setempat, negara dan masyarakat antarabangsa. Pasukan Pengakap dan pasukan Bulan Sabit Merah misalnya, boleh menyertai aktiviti gotong- royong membersihkan kawasan perumahan, membantu mangsa banjir , bertugas pada hari sukan dan menyertai acara perbarisan Hari Kebangsaan. Kita juga berpeluang memberikan  sumbangan di peringkat antarabangsa seperti  yang telah dilakukan oleh pasukan Bulan Sabit Merah yang membantu mangsa-mangsa tsunami di Acheh. Sesungguhnya, ‘tangan yang memberi lebih baik daripada tangan yang  menerima’. Hal ini bukan sahaja memberikan  pengalaman yang amat bermakna malah akan mengharumkan nama negara di persada antarabangsa.

Kesimpulannya, memang banyak manfaat yang diperoleh dengan melibatkan diri dalam aktiviti unit beruniform. Oleh itu, kesempatan berada di alam persekolahan hendaklah diambil oleh para pelajar dengan menyertai unit beruniform  agar  negara memiliki generasi yang berketerampilan dan sarat dengan nilai-nilai murni.   

Lihat gambar di bawah dengan teliti. Huraikan pendapat anda tentang langkah-langkah untuk memupuk perpaduan nasional di negara kita. Panjang huraian anda antara  200  hingga  250 patah perkataan.

Malaysia mempunyai penduduk yang berbilang kaum. Keharmonian negara banyak bergantung pada hubungan mesra dan intim dalam kalangan rakyat. Justeru, pelbagai langkah perlu dilaksanakan bagi memastikan wujudnya perpaduan nasional. 

Satu daripada langkah yang telah pun dilaksanakan ialah usaha yang dilakukan oleh kerajaan menerusi Dasar Pendidikan Kebangsaan. Dasar Pendidikan Kebangsaan memberikan ruang dan peluang yang seluas-luasnya kepada rakyat untuk menerima pendidikan tanpa mengira bangsa dan kaum. Pelajar-pelajar berbilang kaum dapat mengikuti pelajaran di tempat dan kawasan yang sama. Mereka bergaul, bermesra dan menjalani aktiviti bersama-sama. Hubungan ini dapat melahirkan rasa saling memahami dan hormat-menghormati antara pelajar berbilang kaum. Dasar Pelajaran Kebangsaan yang menjadikan bahasa Melayu sebagai bahasa perantaraan memperkukuh hubungan antara pelajar kerana bahasa dapat menjadi wadah yang ampuh dan mapan untuk mewujudkan perpaduan nasional.

Perpaduan nasional juga dapat diwujudkan melalui amalan kunjung-mengunjung dalam kalangan rakyat berbilang kaum. Amalan ziarah-menziarahi semasa hari-hari perayaan seperti Hari Raya Puasa, Tahun Baru Cina, Deepavali dan Krismas dapat melahirkan kemesraan. Rakyat dapat memahami dan menghayati adat resam sesuatu bangsa. Pemahaman dan penghayatan ini penting dalam melahirkan rasa hormat-menghormati antara satu sama lain. Jamuan rakyat yang dianjurkan oleh kerajaan semasa perayaan-perayaan tertentu juga dapat memberikan impak yang berkesan dalam usaha mewujudkan perpaduan nasional.

Melalui aktiviti sukan juga kita dapat memupuk perpaduan dan integrasi nasional. Hal ini terbukti apabila kita melihat suasana di gelanggang sukan yang melibatkan pasukan negara. Semua penonton yang terdiri daripada pelbagai kaum bersorak dengan penuh semangat menyokong pasukan negara. Mereka gembira dan saling berpelukan  apabila pasukan negara meraih kejayaan. Menerusi aktiviti sukan berbentuk riadah juga dapat merapatkan hubungan antara rakyat di negara kita. Mereka menjalani aktiviti bersama-sama, bertegur sapa sambil mengamalkan gaya hidup sihat. Selain aktiviti sukan , perpaduan nasional juga dapat dipupuk melalui program-program khas seperti  acara menyambut Hari Kemerdekaan negara, gotong-royong, dan program-program yang melibatkan warga tua. 

Sesungguhnya, perpaduan nasional merupakan teras atau tonggak utama kemajuan negara. Oleh hal yang demikian, kita hendaklah menyokong segala usaha yang dilaksanakan bagi memastikan perpaduan nasional dapat direalisasikan di negara kita, bak kata pepatah bersatu kita teguh, bercerai kita roboh.

